
Kupu Whakataki 

1. Tuatahi ake, e mihi ana ki ngā tāngata katoa i tuku atu ai i ā rātou kōrero 

mō tēnei take hirahira ki a tātou katoa me ngā hapū e whai pānga ana ki 

ngā rohe.  

2. Tuarua, he toai noa ahau i kōnei taku ingoa, te ingoa o taku hapū me 

taku tūranga ki roto i taku hapū. Ko Kipa Munro taku ingoa, nō te hapū o 

Ngāti Rēhia ahau, ko ahau te Heamana ki runga i te poari o Te Rūnanga 

o Ngāti Rēhia (“te Rūnanga”).   

3. E whakaū ana hoki i konei i tō mātou tautoko ki a Hugh Rihari me 

Aperahama Edwards mō ā rāua kōrero mō te tikanga i roto i tō rāua 

hapū.  

4. E tuku atu ana ahau i tēnei tuhinga hei wāhi whakahoki i ngā kōrero 

taunaki a:  

(a) Julianne Chetham 

(b) Carmen Hetaraka; me 

(c) Tā Tipene O’Regan.  

5. I mua i taku timata i ngā kōrero whakahoki, e tika ana kia mihia te hapū 

o Ngāti Kuta me te Patukeha me te whakaaro nui kia tahuri mai ki te 

whanaungatanga ki waenga i o mātou hapū me te mana o tō mātou hapū 

ki roto i tō mātou rohe moana. Ko taku mōhio, kua tīni rātou i tētahi o 

ngā mapi kia kore ai tērā mapi e takahi i te roherohenga o tō mātou rohe 

moana. E tika ana kia pērā. Ka nui te mihi.  

6. Hakoa tēnā, kei kōnei hoki ētahi āwangawanga mō ngā MPA ki roto i ngā 

rohe i whakatakotohia ai e ngā kaitono, i runga anō i te mōhio, he tata 

tonu aua rohe ki tō mātou rohe, ka mutu he moana kotahi tēnei, me 

pēhea tātou e kōrero mō tētahi taha ki te kore e whai whakaaro mō ngā 

effects o tōna ake taha.  

Kōrero Whakahoki ki tā Juliane Chetham taunakitanga 

7. Ko taku mōhio, e tautoko ana a Ms Chetham i te tono me ngā whāinga o 

te Royal Forest and Bird Protection Society, ka mutu, e tautoko ana ia i 

te oranga o te rangatiratanga o ngā hapū ki roto i aua tukanga.  

8. E tautoko ana a Ngāti Rēhia i tēnā whakatau, engari he rerekē pea o 

mātou whakaaro mō te tuku i ēnā tikanga ki roto i tō mātou ake rohe. He 

pai tēnā, he rerekē te tikanga o tētahi hapū ki tētahi atu hapū. Ko taku 

hiahia i tēnei wa kia whakamōhio atu ki te Kōti i aua whakaaro rerekē mō 

ngā take tikanga.  

9. I tana wahanga [75], e mea ana a Ms Chetham:  

…the Trust supports the Appellants in seeking MPA provisions in 
the Proposed Plan for a collective and holistic approach more 
aligned to a Te Ao Māori world view and a Te Tiriti based 
approach, to recognise and provide for the relationship of hapū 
and our culture and traditions with our ancestral lands, water, 
sites, waahi tapu, and other taonga in accordance with section 
6(e) of the RMA. 

10. Hei whakamōhio noa i te Kōti, pēnā e kōrero ana tātou mō te tikanga, 

mō te tirohanga Māori, ehara i te mea e kī ana a Ngāti Rēhia he pai ake 

te Fisheries Act i te MPA, he pai ake raini te MPA i te Fisheries Act, tino 

kore nei. Kei ia tukanga, kei ia kaupapa ōna ake raru mō te taha o te 

tirohanga Māori.  

11. Engari e kī ana a Ngāti Rēhia, ki tō mātou titiro, e kore rawa te MPA e aro 

mai, e tahuri mai ki tō mātou rangatiratanga me ā mātou tikanga Māori, 

ka mutu ki ngā mōtika o te Māori kei raro i te Tiriti o Waitangi. Hakoa he 

āwangawanga tō mātou mō ngā tukanga i tēnei wā, e mahi tahi ana 

mātou me ngā rōpū kia whai i te huarahi e tika ana mā mātou kia tū 

rangatira ai ā mātou tikanga, kia mana ai te tūranga tuku iho o Ngāti 

Rēhia ki roto i tō mātou rohe.  

12. Ki te tau mai tētahi atu anō tukunga, kua hao mātou i tōna kupenga, ko 

tēnei kupenga nei he maha ōna here. Ko te mea matua ki a au, kua 

tukuna ki te Kaunihera te kupu whakatau, te mana whakahere ki roto i 

tō mātou rohe. Horekau mātou e whakaae ki tēnā. Ka mutu, ka mate 

mātou ki te ako i ōna ake āhuatanga, kia whai tūranga ai mātou ki tētahi 

hatepe hou. Ko tēnei hatepe nei, e ai ki a Ngāti Rēhia, ehara i te mea ko 

ngā tikanga Māori tōna tūāpapa, horekau, ko ngā tikanga Māori te papa.   

13. I te mutunga iho, e whakapono ana mātou, mā ia hapū, mā ia hapū te 

kōwhiringa kia whakaae atu pēnā raini e hiahia ana rātou ki te whakatū 

tētahi tukanga e pēnei ana ki roto i ō rātou rohe. E mea ana a Ngāti Rēhia 

me whai whakaaro aua hapū ki ngā tikanga Māori me ngā hapū e noho 

nei ki ōna tahataha.   

14. Ko te kupu a Ngāti Rēhia i tēnei wā mō tēnei take, e kore rawa mātou e 

whakaae.  

Kōrero Whakahoki ki tā Carmen Hetaraka taunakitanga 

15. Ka timata au ki te mihi ki tētahi o taku whanaunga, ki a Carmen mō te 

maha o āna mahi ki roto i tōna iwi mō te oranga me te hauora o tōna iwi 

te take.  

16. He mihi hoki ki te hohonu o ngā mātauranga i tukuna ai e ia ki tana kōrero 

taunaki. Ehara i te mea e whakahē ana ahau ki tāna i kī ai, engari he 

rerekē tō mātou tirohanga me ō mātou hiahia, ō mātou whāinga mō tō 

mātou rohe moana. He rite tonu taku whakautu ki āna kōrero mō te 

hapū rangatiratanga ki taku whakautu ki runga nei ki a Ms Chetham. 

Horekau au mō te tōai i tēnā kōrero.   

17. Hei whakakapi i tēnei kōrero, e pouri tonu ana a Ngāti Rēhia i te korenga 

o tētahi i whakamōhio mai ki a mātou i ngā whakaritenga o tēnei take, 

ka mutu, i tēnei Kōtitanga.  

18. Heoi, e whakapae ana ahau, he tohu tēnā i te tūranga o te Māori, o te 

tikanga Māori i tēnei kaupapa – kei muri (muri) rawa, i te whakaaro 

mutunga mātou, horekau ngā mea Māori e noho nei kei te tihi o ngā 

whakaaro, kei te tihi o ngā whakahaeretanga.  

19. Kātahi te mea pouri ko tēnā.    

Kōrero Whakahoki ki te taunakitanga a Tā Tipene O’Regan 

20. Ehara i te mea e tuku atu ana i tētahi kupu whakahoki ki te kōrero taunaki 

a Tā Tipene, heoi anō rā, he mihi tēnei ki a ia me ana kupu i runga anō i 

te huhua o ngā mahi i oti i a ia i ngā tau kua pahure ake nei, e mihi ana 

hoki ki te whakapapa o te ture i tukuna ai e ia.  

21. E tautoko ana mātou o te ia o tana whakatau i te wahanga 

whakamutunga [56] o tana kōrero.  

 

DATED at Kerikeri this 25th day of June 2021 

 

 

________________________ 

Kipa Munro 

